
Г.М. Мезенка (Віцебск) 

 

АНТРАПАНІМІКОН БЕЛАРУСКАГА ПААЗЕР’Я 

ЯК РЭПРЭЗЕНТАНТ САЦЫЯКУЛЬТУРНЫХ ЗМЕН У РЭГІЁНЕ  

 

Антрапанімікон як найбольш дынамічная частка онімнай прасторы 

рэгіѐна патрабуе сістэмнага вывучэння ў адзінстве яго складнікаў і 

кампанентаў. Менавіта гэта частка лексікону адлюстроўвае сучасныя 

намінатыўныя і моўныя тэндэнцыі, сацыякультурныя і юрыдычныя 

праблемы, што наспелі ў грамадстве. Як мы ўжо адзначалі, «нават 

фрагмент падсістэмы онімаў пэўнай лінгвакультурнай супольнасці 

адлюстроўвае вербальна зафіксаваны групавы вопыт» [5, с. 170]. Гэты 

вопыт дазваляе высветліць асаблівасці групавой намінатыўнай традыцыі. 

Вывучэнне рэгіянальных іменнікоў становіцца папулярным з 

сярэдзіны ХХ ст. Рэгіянальныя даследаванні сучасных антрапаніміконаў 

належаць шмат якім прадстаўнікам Віцебскай (В.М. Ляшкевіч, 

Г.К. Семянькова, Т.У. Скрэбнева, Ю.М. Галкоўская, І.А. Лісава і інш.), 

Смаленскай (І.А. Каралѐва, Л.З. Баярынава, Н.А. Радніна і інш.), 

Валгаградскай (В.І. Супрун, І.В. Крукава), Уральскай (А.Л. Беразовіч, 

М.В. Галамідава, М.Э. Рут і інш.), Пермскай (А.М. Палякова, 

Т.А. Сіроткіна) і іншых анамастычных школ. 

Найбольш значны ўплыў на фарміраванне антрапанімікону, па 

дадзеных апытання жыхароў Беларускага Паазер‘я, аказваюць сацыяльныя 

фактары. Экстралінгвістычная інфармацыя можа быць выяўлена пры 

аналізе семантыкі і структуры імені, якое выкарыстоўваецца з пэўнай 

частотнасцю ў пэўным сацыяльным асяроддзі. 

Наш выбар рэгіѐна даследавання абумоўлены шэрагам прычын, 

галоўнымі сярод якіх з‘яўляюцца культурная значнасць Беларускага 

Паазер‘я, яго своеасаблівы геапалітычны статус; важнасць выяўлення 

карціны свету і каштоўнасных прыярытэтаў насельніцтва доследнай 

тэрыторыі; неабходнасць усебаковага аналізу дадзеных намінатыўнай 

дзейнасці яго жыхароў. Сѐння Беларускае Паазер‘е – гэта рэгіѐн, які 

характарызуецца змяшаным складам насельніцтва, што склаўся на базе 

некалькіх этнічных груп. Пры гэтым «рэгіѐн мае багатую гісторыю 

пісьменства, адлюстроўвае даславянскія з‘явы ў анамастыцы, дае 

магчымасць вывучаць на дыялектным узроўні асаблівасці не толькі 

беларускай мовы, але і астраўных рускіх і польскіх гаворак» [1, с. 3]. 

Вывучэнне антрапанімікону рэгіѐна дазволіць выявіць асаблівасці 

яго развіцця; ступень трансфармацыі культурных традыцый; будзе 

спрыяць апісанню аксіялагічных сістэм у даследаваным арэале.  

Актуальнасць такога даследавання вызначаецца таксама вялікай 

цікавасцю насельніцтва да праблем намінацыі, аб чым сведчыць колькасць 

выдадзенай літаратуры, прысвечанай пытанням надання імені, высокі 

індэкс папулярнасці форумаў, на якіх абмяркоўваецца выбар імені 

нованароджанаму і інш. 

Трэба адзначыць, што сістэматычнае вывучэнне рэгіянальнага 

анамастыкону Беларускага Паазер‘я пачалося толькі ў 1996 г. 

Неабходнасць усебаковага апісання прозвішчаў жыхароў Віцебскага 

краю як часткі анімічнай прасторы беларусаў у самым пачатку ХХІ ст. 

паслужыла штуршком для даследавання ―Прозвішчы жыхароў 

Віцебшчыны: структура, семантыка, геаграфія‖ [6], якое Г.К. Семянькова 

прысвяціла вызначэнню адметнасці антрапанімных адзінак, асаблівасцей і 

традыцый называння на паўночнай тэрыторыі Беларусі, выяўленню 

фактараў, якія аказалі ўплыў на характар прозвішчаў.  

Вынікі даследавання паказалі, што прозвішчы жыхароў 

Віцебшчыны, з‘яўляючыся неад‘емнай часткай як агульнабеларускага, так 

і агульнаславянскага антрапанімікону і захоўваючы ўласцівыя гэтым 

сістэмам традыцыі, валодаюць адметнымі ў семантычным, структурным і 

геаграфічным планах рысамі, што дазволіла аўтару гаварыць пра 

спецыфічнасць антрапанімнай сістэмы паўночнай часткі Беларусі.  

Значная колькасць сучасных антрапанімічных даследаванняў 

выконваецца ў рэчышчы рэгіянальна-гістарычнага напрамку: для 

вызначэння асноўных тэндэнцый развіцця любой нацыянальнай 

антрапанімнай сістэмы неабходна разглядаць гісторыю складнікаў яе 

кампанентаў па асобных рэгіѐнах. 

Абумоўленае патрабаваннямі развіцця беларускай антрапанімікі, 

немагчымасцю стварэння абагульняючай працы па станаўленні і развіцці 

беларускай сістэмы называння ў 2004 г. пачалося вывучэнне 

антрапанімнай сістэмы Віцебшчыны і Магілѐўшчыны [4]. Вынікі 

даследавання сведчылі, што антрапонімы рэгіѐна ХVІ–XVIII стст. 

з‘яўляюцца неад‘емнай часткай лексічнай сістэмы мовы і ўтвараюць 

своеасаблівую падсістэму з уласцівымі ѐй спецыфічнымі сродкамі, 

заканамернасцямі змянення, функцыянавання і распаўсюджання. 

Аўтар сведчыў, што ―з сярэдзіны XVII ст. унутрысямейныя імѐны 

значна саступілі свае пазіцыі кананічным, а агульнабытавыя імѐны-

мянушкі працягвалі існаваць у якасці другога і / або трэцяга імені [4, с. 19]. 

Яны, на думку В.М. Ляшкевіч, разам з іншымі помнікамі мовы могуць 

лічыцца адной з крыніц не толькі лінгвістычных, але і гістарычных, 

сацыялагічных і этнаграфічных даследаванняў. У іх асновах – жыццѐ 

далѐкага мінулага: жывѐльны і раслінны свет, з‘явы прыроды і асаблівасці 

з‘яўлення чалавека, прадметы быту і рамѐствы, асаблівасці сямейных 

адносін і разумовых якасцей нашых продкаў. Імѐны-мянушкі дазваляюць 

рэканструяваць дыялектную і запазычаную апелятыўную лексіку, якая 

змяшчае значную лінгвістычную і экстралінгвістычную інфармацыю. У 

даследаваны перыяд актыўна фарміравалася імя па бацьку як афіцыйная 

антрапанімная адзінка ў складзе наймення асобы, складвалася ўстойлівая 

мадэль найменняў з кампанентам тыпу сучасных прозвішчаў. 

На працягу першага дзесяцігоддзя ХХІ ст. наспелі праблемы 

адміністратыўна-юрыдычнай практыкі, найперш упарадкаванне спосабаў 

ідэнтыфікацыі насельніцтва шляхам дыферэнцыяцыі самастойных імѐн і іх 

варыянтаў, якія побач з задачамі агульнатэарэтычнымі абумовілі 

актуальнасць дысертацыйнай працы Т.У. Скрэбневай ―Антрапанімікон 

сучаснага беларускага горада ў дынамічным і сацыялінгвістычным 

аспектах (на матэрыяле рускамоўных асабовых імѐн г. Віцебска)‖ [7], у 

якім упершыню разгледжана пытанне пра спецыфіку змены асабовага 

імені, выяўлены асаблівасці называння блізнят; устаноўлены 

антрапанімныя варыянты, якія выкарыстоўваюцца ў афіцыйнай сферы, 

вызначана іх прадуктыўнасць, рэгіянальная своеасаблівасць.  

Як адзначае даследчыца, лакальны імяннік – гэта даволі строгая 

сістэма, якая адрозніваецца пераемнасцю ў сваім развіцці. Грамадска-

палітычнае становішча, даступнасць сродкаў масавай інфармацыі, 

адсутнасць вонкавага ціску на намінатыўную практыку ствараюць умовы 

для далейшага пашырэння антрапанімнага рэпертуару, зніжэння ўзроўню 

канцэнтрацыі іменаслова. 

Аўтар не абышоў увагай і спецыфіку антрапанімікону сучаснага 

горада ў параўнанні з сельскай мясцовасцю, устанавіў узровень 

анамастыка-этымалагічнай кампетэнцыі гараджан.  

Уяўляецца важным, што матэрыялы даследавання могуць 

выкарыстоўвацца не толькі пры вырашэнні тэарэтычных пытанняў 

антрапанімічнай рэгіяналістыкі, але і пры стварэнні дапаможнікаў, 

прысвечаных праблеме выбару імені нованароджанаму, традыцыям і 

навацыям асабовага іменавання ў Беларусі, пры правядзенні кансультацый 

па пытаннях намінацыі. 

Працягам распрацоўкі пытанняў анамастычнай рэгіяналістыкі стала 

праца Ю.М. Галкоўскай ―Імяннік беларускага прыгранічча: 

тэрытарыяльная дыферэнцыяцыя (на матэрыяле рускамоўных асабовых 

імѐн жыхароў Віцебшчыны)‖ [2], у якой упершыню дадзена 

характарыстыка антрапанімнага прыгранічча як асобнай навуковай 

катэгорыі, устаноўлены класіфікацыйныя параметры і спецыфіка 

антрапанімічнага прыгранічча. Аўтар выяўляе асаблівасці іменніка 

беларускага прыгранічча і вызначае спецыфіку антрапаніміі беларуска-

літоўска-латышскага і беларуска-расійскага прыгранічных арэалаў. У 

сувязі з гэтым устанаўліваюцца этнічна маркіраваныя найменні, 

выяўляецца спецыфіка нацыянальна-культурнай прасторы прыгранічча, 

увасобленая ў рэгіянальнай антрапаніміі. 

У працы прааналізаваны фактары і матывы выбару імѐн; выяўлены і 

супастаўлены намінатыўныя прыярытэты жыхароў прыгранічча; 

прааналізаваны традыцыйныя і новыя антрапанімныя рэсурсы, іншымі 

словамі, устаноўлены асаблівасці антрапанімнага прыгранічча. 

Неафіцыйная антрапанімія адлюстроўвае сучасныя намінатыўныя і 

моўныя тэндэнцыі, паколькі формы імѐн выкарыстоўваюцца з улікам 

лінгвістычнага і эстэтычнага густу камунікантаў. Рэгіянальныя адрозненні 

неафіцыйнага іменніка Беларускага Паазер‘я прааналізавала І.А. Лісава [3], 

якая ўпершыню ўвяла паняцце «неафіцыйны антрапанімны спектр», 

вызначыла асноўныя параметры яго фарміравання.  

Аўтарам даследавання ўстаноўлены групы неафіцыйных форм 

імѐнаў жыхароў Беларускага Паазер'я рознай ступені ацэнкі, вызначаны 

дыферэнцыяльныя і інтэгральныя зоны функцыянальных парадыгм парных 

імѐн; выяўлены псіхалінгвістычныя дэтэрмінанты фарміравання 

неафіцыйнага іменніка, а таксама рэпрэзентатыўныя і перлакутыўныя 

асаблівасці функцыянавання форм асабовых імѐн жыхароў арэала. 

І.А. Лісава ўстанавіла матыватары міжмоўнай і ўнутрымоўнай 

канвергенцыі рэгіянальнай неафіцыйнай антрапаніміі, распрацавала 

падыход да ўжывання картаграфічнага метаду даследавання пры 

вызначэнні спецыфікі функцыянавання неафіцыйных імѐн у рэгіѐне.  

Нягледзячы на багацце прац, звязаных з вывучэннем неафіцыйнай 

антрапаніміі, у тым ліку і рэгіянальнай, неафіцыйныя антрапонімы 

аналізуюцца ў многіх з іх досыць фрагментарна. Часта абіраецца 

аднабаковы падыход, а ў цэнтры даследавання звычайна знаходзяцца 

экстралінгвістычна матываваныя адзінкі – мянушкі. Вывучэнне 

неафіцыйнай антрапаніміі даследаванага рэгіѐна з прыцягненнем 

поліаспектнага падыходу дазволіла прааналізаваць усе семантычныя і 

структурныя мадыфікацыі антрапанімных адзінак. 

Такім чынам, аналіз праведзеных даследаванняў яскрава сведчыць аб 

тым, што антрапанімікон Беларускага Паазер‘я з‘яўляецца адным з 

рэпрэзентантаў сацыякультурных змен, што адбываліся ў жыцці 

насельнікаў рэгіѐна. 

Вывучэнне антрапанімасферы Беларускага Паазер‘я дазваляе 

таксама вызначыць узровень нацыянальнай свядомасці жыхароў і ступень 

трансфармацыі культурных традыцый; спрыяе ўстанаўленню сістэмы 

аксіялагічных арыенціраў у доследным арэале.  

Праведзеныя даследаванні кладуць пачатак складанню 

сацыякультурнага партрэта аднаго з цікавых рэгіѐнаў Беларусі і 

становяцца важным дадаткам «нацыянальна цэнтраванага падыходу» да 

даследавання феномена антрапанімнага памежжа. 

А.Г. Міхалевіч (Мінск) 

 

СТЫЛІСТЫЧАЕ БАГАЦЦЕ АДАСОБЛЕНЫХ ЧЛЕНАЎ СКАЗА 

Ў ВАЕННАЙ ПРОЗЕ ВАСІЛЯ БЫКАВА 

 

Сярод шматлікіх тэм, якія знаходзілі і зараз знаходзяць 

адлюстраванне ў беларускай  мастацкай літаратуры, адно з першых месцаў 

займае Вялікая Айчынная вайна. Гэта быў той перыяд, які прынѐс многа 

пакут і гора і па-ранейшаму застаецца ўзорам неймавернай мужнасці і 

шматлікіх подзвігаў беларускага народа, што і паказана ў празаічных 

творах Івана Навуменкі, Івана Пташнікава, Івана Шамякіна і іншых 

аўтараў. Аднак з кагорты апошніх  заканамерна выдзяляецца імя Васіля 

Уладзіміравіча Быкава, чые аповесці ―Жураўліны крык‖, ―Трэцяя ракета‖, 

―Альпійская балада‖, ―Пастка‖, ―Мѐртвым не баліць‖, ―Круглянскі мост‖, 

―Пайсці і не вярнуцца‖, ―Воўчая зграя‖, ―Абеліск‖, ―У тумане‖, ―Сотнікаў‖, 

―Праклятая вышыня‖, ―Сцюжа‖, ―Знак бяды‖ і іншыя аповесці і раманы 

вызначаюцца высокім грамадзянскім пафасам, актуальнасцю тэматыкі і 

ўзнятых праблем, займальнасцю сюжэтаў. 

Своеасаблівы мастацкі падыход да ваеннай тэмы стаў магчымым у 

многім дзякуючы творчай індывідуальнасці Васіля Быкава, адметнасці яго 

таленту. Стыль пісьменніка – эпічны і адначасова аналітычны – дазваляе 

раскрыць, сярод іншых, праблему выбару на вайне, паказаць чалавека і яго 

